
Mäccmõš, maccâm, máhccan – kotiinpaluu
Repatriaatio viiʹttai kulttuurääʹrb maacctummša tõn alggveärlaž riiʹǩǩe, vuõigg vuäʹmsteeʹjid leʹbe 
sij äärblaid. Lääʹddjânnam meersažmuseo huâđast leämmaž sääʹmnorldõk lij alttääm mäʹccem-
määʹtǩes Sääʹmjânnma, mååusat päikka, koozz norldõõǥǥ äʹrbb kooll.

Sääʹmnorldõõǥǥ pâʹjjel 2200 täʹvvred kueʹdde mieʹldez meäʹrteʹmes mainnsid nuʹtt ǩiõtt-tuâjjlain, 
vuäʹmsteeʹjin, ko še tõid noorrâm oummin. Ouddâl puki mainnâz mättʼte lookkâmsilttõõzz 
miârktõõzz: mâid lääʹdd tuʹtǩǩeei jåudd ooccâd täʹvvrest mäŋgg eeʹjj, säʹmmlaž lååkk tõn 
seämmast hääʹmest, materiaalâst, tuejjeemnääʹlest.

Alggmeerai kõskkvuõđ maddu haaʹleet čõõđ ääiʹj täʹrǩstõõllâd. Sääʹmkulttuur da säʹmmlai 
äʹrbbvuõđlaž määddai kõskksaž õhttvuõđ ij vueiʹt räʹtǩǩed kueiʹmsteez. Kulttuur jeäll määddast, 
mädd maainast kulttuur pääiʹǩ, da tåʹlǩ kulttuur ǩiõl mainsteei vuäiʹtte fiʹttjed määdd uʹvddem 
saaǥǥid.

Repatriaatio ij šõõdd tåʹlǩ täʹvver vuäʹmsteei vaajtummšest — tõt šâdd mõõnnâmääiʹj võõʹjji 
da vuäʹmm nueʹđi ǩiõttʼtõõllmest. Mij õlggâp mättjed täʹrǩstõõllâd mij õhttsaž historia kuhttui 
meerai ǩiõččâmkuuʹlmin. Âlgg kuullâd tõn jiõn, koon leäʹp jäävtâttam eeʹǩǩpõõʹjid.

Kuuʹǩǩ meädda leämmaž norldõk lij alttääm määʹtǩes Sääʹmjânnma. Ååʹn vuârddmõõžž serddje 
maailma, koʹst määŋg säʹmmlaid da jeeʹres alggmeeraid kuulli täʹvver vueʹrdde maaltʼteʹmmen 
jiijjâz vuâr mäʹcced paaiʹǩeez.



Ciist čuäʹjtummuš sääʹmkulttuuʹre
Mäccmõš-čuäjtõs mušttal repatriaatiost leʹbe kulttuurääʹrb maacctummšest. Âlddsin kueiʹtčueʹđ 
eeʹjj ääiʹj Lääʹddjânnam meersažmuseo norldõõǥǥid norrum sääʹmtäʹvvrid maacctet mååust 
Sääʹmjânnma, Sääʹm-muʹzei Siidaaʹje. 

Mäccmõš-čuäjtõs mušttal õhttsažtuâjast, ođđ ääiʹjest, maaiʹlm da fiʹttjõõzzi motstõõvvmest.

Lopp looppâst čuäjtõs mušttal rääʹǩǩesvuõđâst da perstummšest, täʹvver lie tuejjuum 
rääʹǩǩesvuõđin ââʹnnma. Täʹvvri maacctummuš päikka cåunn tobddjid. Čuäjtõs pohtt vuõinnsa 
norldõõǥǥi noorrma kuulli aaʹššid da tõi pääiʹǩ puäʹtte ouʹdde še loʹsses tobddi da fiʹttjõõzz. 
Seämmast vueiʹttep rämmšed, što tät samai ärvvsaž norldõk käunnai.

Sääʹm-muʹzei Siidast rämmšet, ko täʹvver mäʹcce päikka. Repatriaatio vueiʹtlvâstt täʹvvri 
čuäjtõõllmõõžž da tuʹtǩǩummuž sääʹmõutstõõzzâst di teâđ maacctummuž da teâtt-tääid 
jeälltummuž. Sääʹmtäʹvvri miârktõs lij šuurab, ko tõk lie säʹmmlai huâđast. Preeddneez åʹrnn, 
pääiʹǩest norldõk jeällai.

Maacctummuš lij še Lääʹddjânnam meersažmuseooʹje proseʹss, kååʹtt lij tiudd tobddjin. Tõt 
miârkkšââvv mõõnnâmääiʹj ǩiõččmõõžž ođđ čõõʹlmivuiʹm da što piijât mainnsid, koid leät 
harjjnam, kõõččmõõžž vuâlla. Lij kuõskteei vueiʹnned, mäʹhtt mäccmõõžž vuõʹrddi täʹvvri pirr 
šõdškuäʹđste mainnâz, da puõlvvõõǥǥi historia eʹpet kollʼješkuätt tõin oʹđđest.

Tät čuäjtõs lij ciist čuäʹjtummuš sääʹm kulttuurärbba. Ouddâl ko norldõõǥǥ täʹvver mäʹcce 
preeddneez årra, mušttle tõk veâl jiijjâz mainnsid saaujâst.

Seämmast ko repatriaatio da tõʹst mušttleei čuäjtõs lij Sääʹm-muʹzei Siida da Lääʹddjânnam 
meersažmuseo kuʹǩesäiggsaž õhttsažtuâj puäđõs, tõt lij še ođđ algg. Ko vuâđđ lij rajjum, älgg 
raajjmõš.

Elina Anttila, pâʹjj-jååʹđteei, Lääʹddjânnam meersažmuseo
Sari Valkonen, muʹzeijååʹđteei, Sääʹm-muʹzei Siida



Täʹvvri maacctummuš: ođđ ääiʹj kovv 
Alggmeerain lij vuõiggâdvuõtt vaaldšmed da čuäʹjted kulttuurääʹrbez jiijjâz museoin.

Repatriaatio leʹbe maacctummuš lij nuʹtt fiʹttõs ko še eettmõš, koon mieʹldd alggmeerain 
lij vuõiggâdvuõtt vaaldšmed da čuäʹjted kulttuurääʹrbez jiijjâz museoin. Repatriaatio kooll 
veiddsab juurdčemvueʹjj muttsa da tõõzz, što meersažriikk raajjmõõžž historia seʹlvtet. Säʹmmlai 
õhttvuõđâst repatriaatio miârkkšââvv täʹvvri, kook lie museonorldõõǥǥin, jiõččvääldlaž 
maacctummuž sääʹminstituutioid. Lääʹddjânnam meersažmuseo da Sääʹm-muʹzei Siida kõskksaž 
repatriaatioproseʹss lij täi kueiʹt museo iiʹjjid pešttam saǥstõõllmõõžži puäđõs.

Täʹvvrin, koid maacctet, lij jõnn miârktõs alggmeeraid, kooi historia ij täujja leäkku ǩeeʹrjtum 
ǩeerjlaž ååʹblka. Täʹvver âʹnne seʹst teâđaid maaddârpuärrsin, sij maaiʹlmkoovâst, äʹrbbvuõđlaž 
teâđast da tääidain. Täʹvver vaʹsttee še veiddsab filosooflaž kõõččmõõžžid ouddmiârkkân 
ooumažvuõđâst da oummu õhttvuõđâst maddu di piʹrǧǧummšest vueʹssen puõlvvõõǥǥi 
juätkkjemvuõđâst.

1960-lååǥǥast vueʹljeeʹl alggmeer lie kaggõõttâm peälšted vuõiggâdvuõđeez vaaldšed 
kulttuurääʹrbez da õõlǥtam museoi da stroiʹttli norldõõǥǥi repatriaatio. 2000-lååǥǥast 
saǥstõõllmõš lij viõkkšõõvvâm, da tõt lij jååʹđtam täʹvvri maacctummša.

Eeʹjj 2011 Taarâst altteeš seʹlvtemtuâj, koon puäđõssân Kulturhistorisk Museum da Norsk 
Folkemuseum tuʹmmje maaccted 50 % sääʹmnorldõõǥǥineez Taar sääʹm-museoid. Proseʹss 
vuäǯǯai nõõm Bååstede (’maacctõs’ saujjsääʹmǩiõʹlle). Tõʹst mušttleei čuäjtõõzz ääʹveeš 
Trondheeiʹmest 2017, ko säʹmmla prääzkje vuõssmõs tâʹvvjânnmallaš sääʹmkonfereeʹns 
noorõõttmõõžž čueʹđ eeʹjj prääʹzneǩ. Kåččkueʹssen leʹjje še Lääʹddjânnam meersažmuseo pâʹjj-
jååʹđteei Elina Anttila da Museokonttâr tõn ääiǥaž vueiʹvvjååʹđteei Juhani Kostet. Čuäjtõs kuõskti 
suännaid nuʹtt, što suäna tuʹmmje altteed konkreettlaž tååimaid Lääʹddjânnam meersažmuseo 
sääʹmnorldõõǥǥ maacctem diõtt Sääʹm-muʹzei Siidaaʹje. 

Ruõccâst lie siõmmna saǥstõõllâm museonorldõõǥǥi sääʹmtäʹvvri repatriaatiost. Saǥstõõllmõõžž 
jie leäkku jååʹđtam veâl maacctummšid.

Lääʹddjânnam museoin jie leäkku čuuʹt jõnn sääʹmnorldõõǥǥ. Mäinnan lij viggâmnalla tõt, što 
ânnʼjõž Lääʹddjânnam raaji seʹst tuâl-aa jälstam säʹmmlai kulttuurääʹrb lie noorrâm Ruõcc da 
Ruõššjânnam museoid. Lääʹddjânnam jeeʹres museoin Museokeskus Vapriikki, Hämeenlinnan 
kaupunginmuseo da Suomen metsämuseo Lusto lie sǩiâŋkkâm sääʹmnorldõõǥǥeez Sääʹm-muʹzei 
Siidaaʹje.

Eeva-Kristiina Harlin, repatriaatiotuʹtǩǩeei, projeʹkttjååʹđteei, Sääʹm-museo Siida



Maaddârääkkai keäʹpper 
— maacctummuž viõkk
Ládjogahpir, mâʹst pirrõõtti meer lie âânnam nõõm čuäʹrvvkeäʹpper, leäi sääʹmneezzni 
ââʹnnem keäʹpper Finnmaark, Uccjooǥǥ, Aanar da Jeänõõǥǥ vuuʹdest. Keäʹpprest tuejjuum 
ǩeeʹrjtõõzzi, kovvõõzzi, maaʹlʼjõõzzi di snimldõõǥǥi vuâđald vueiʹtet aaibšed, što keäʹpper õʹnneš 
1750-lååǥǥast vueʹljeeʹl 1900-lååǥǥ aʹlǧǧe. Keäʹpper ââʹnnem jõskkmõʹšše vaaikti viggâmnalla 
lestadiolaž liikkõõzz vueʹllǥaž da õõutǩeärddsaž teâvõõttâmvueʹǩǩ. Keäʹpper vâʹlljhiârvtummuž 
da viõkkšõs ålggvueʹjj õʹnneš nääʹlteʹmmen. Lestadiolaž liikkõʹsse kuulli sääʹmneezzan leʹjje jiijj 
aktiivlânji heelǥeʹmmen keäʹpper. Ko čuäʹrvvkeäʹpper paaʹʒʒi meädda ââʹnnmest, sääʹmneezzan 
âʹnškueʹtte keäʹpper, koon nõmm leäi jollegahpir. Tõt leäi samai vueiʹv mieʹldd da muâđai pirr. 
Måtam koʹrvvee keäʹpper âânnmõõžž reeʹppǩin. 

Kovvčeäppõsneǩ Outi Pieski da tuʹtǩǩeei Eeva-Kristiina Harlin lie čeäppõs- da 
tuʹtǩǩeemprojeeʹktest âlddnam ládjogahpir-keäʹpper da tõn määŋghämmsaž historia, ääʹrb da 
jeällʼjummuž oʹđđest ââʹnnma. Harlin da Pieski lie kõʹllʼjam jeeʹres museonorldõõǥǥin da arkiivin 
nuʹtt Tâʹvvjânnmin ko še Eurooppâst. Lââʹssen suäna lie ohjjääm tuâjjpaaʹjid, koin sääʹmneezzan 
lie õõutâst valmštam keäʹpprid ođđ naaʹlin, täʹvvri tuʹtǩǩummuž vuâđald vuåǯǯum keäʹppervââjai 
veäkka. Täin tuâjjpaaʹjin lie juâkkam ǩiõtt-tuâjjsilttõõzz, äärvaid, jurddjid da niõǥǥõõzzid, vueʹssen 
keäʹpperääʹrb jeälltemtuâjast. Projeeʹkt puäđõssân lie šõddâm tiõđlaž ouʹdde pohttmõõžž, 
artikkeeʹl, performaans, čeäppõstuâj da čeäppõsčuäjtõõzz. Projeeʹkt da tõn puäđõõzzid Harlin da 
Pieski lie vuäʹmstam sääʹmneezznid.  

Eeva-Kristiina Harlin, repatriaatiotuʹtǩǩeei, projeʹkttjååʹđteei, Sääʹm-museo Siida
Outi Pieski, kovvčeäppõsneǩ



Väjldâʹttemnalla suudum kulttuur ruõkkmõš
Eeʹjj 1889 sääʹmtäʹvvri õhttvuõʹtte ǩeeʹrjteš: ”ij häiʹttjeʹže, što lie kuâđđam iʹlmmteǩani, koon 
päiʹǩǩ-kååʹddest koon-a täʹvver lie vuäǯǯam, ko alggveärlaž säʹmmlai lååkk da vuʹvdd lie 
Lääʹddjânnmest juʹn ânnʼjõžääiʹj, mâʹte tiõttum, samai uuʹcc” (fil. kand. Benjamin Anneberg). 
Tät juurdčemvueʹǩǩ leäi vueʹzzstes vaaikteʹmmen tõõzz, što museooʹje norrum sääʹmtäʹvvri 
õhttvuõtt tõid tuejjääm kulttuuʹre puåtkkni. 

Lääʹddjânnam meersažmuseo sääʹmnorldõõǥǥâst lie pâʹjjel 2200 täʹvvred, kook lie norrum 
iiʹjji 1830–1998. Norldõk nårrai väʹlddvueʹzzin pihttsin da hieʹrvin, täälltäʹvvrin di jååʹttma da 
jååʹđtummša kuulli neävvain. Norldõk mušttal sääʹmkulttuur pirr, leâša še väʹlddnarood fiʹttjõõzzin 
sääʹmkulttuurâst. Norldõk mušttal jiijjâs ääiʹj ideologiain da tuʹtǩǩeemkõõččmõõžžin di lääʹdd 
museotuâj vuõssmõs laauʹǩin.

1800-lååǥǥast sääʹmtäʹvvrid jie veâl noorrâm systemaattlânji. Tiõđlaž sieʹbr, universiteʹtt da 
pâʹjjmättʼtõõttivueʹsskååʹdd vuâsttavaʹldde norldõõǥǥeez måtam sǩiâŋkkum täʹvvrid, koid 
veʹrǧǧoummu, ǩiõlltiõđoummu, folkloriist da privatt oummu leʹjje noorrâm Lappi vuuʹdest. 
Sääʹmvuõđ vueiʹnneš kulttuurân, kååʹtt leäi õhttnaž leâša juʹn läppjeʹmmen.

Peâđǥai leämmaž museonorldõõǥǥid õhtteeš eeʹjj 1894 meersažromantiikk jiõggâst Riikk 
historiallaš museon. Tõʹst aaʹlji sääʹmtäʹvvri noorrmest äiʹǧǧpââʹjj, kuäʹss noʹrreš jäänmõsân 
täʹvvrid. Eeʹjjest 1917 ääʹljeeʹl museo toobdât Lääʹddjânnam meersažmuseon. Äiʹǧǧpââʹjj juätkkji 
nuuʹbb jõnn vääin räjja, da noorrâm-määʹtǩ da tuʹtǩǩeem-mäʹtǩǩjoouk leʹjje teʹl Sääʹmjânnma 
takainallšeeʹm. Jeäʹrben ǩiddee vuâmmšummuž Peäccma da saaʹmi kulttuuʹre, koon teʹl ǩiõʹččeš, 
što tõt eeʹttkâstt ”pukin puärrsõmâs da alggveärlõmâs Lappi meer”. 

1970-lååǥǥast Lääʹddjânnam meersažmuseo tuʹtǩǩeei Martti Linkola meäʹrtõõli sääʹmnorldõõǥǥ 
noorrâmvuâđaid oʹđđest. Vuäinalm leäi, što sääʹmvuuʹdest ij teänab vueiʹt noorrâd sääʹmkulttuur 
peäʹlnn tääʹrǩes historiallaš täʹvvrid. Tõn sâjja norldõõǥǥid haʹŋǩǩeeškueʹtte ǩiõtt-tuâjaid 
da čeäppõsǩiõtt-tuâjaid, kook vaʹldde vaaiktõõzzid vuäʹmm sääʹmtäʹvvrin. Sääʹmkulttuur 
vueiʹvvääššlaž ruõkkâmvasttõs serddji Sääʹm-muʹzei Siidaaʹje, ko tõt ävvni 1998. Seämmast 
aktiivlaž noorrmõš Lääʹddjânnam meersažmuseo sääʹmnorldõʹǩǩe puuđi.

Raila Kataja, Lääʹddjânnam meersažmuseo, etnolooglaž norldõõǥǥi intendeʹntt



“Maaiʹlm jäänmõsân tuʹtǩǩuum alggmeer”
2020-lååǥǥast Lääʹddjânnmest mainstet õinn tõʹst, mõõn ooccanj säʹmmlai pirr tieʹđet. Da 
kuuitâǥ, eeʹǩǩčuõʹđi ääiʹj, tuʹtǩǩeei lie ǩiččlõddâm kaunnâd toođteei vasttõõzz kõõččmõʹšše “ǩeäk 
lie säʹmmla”. Mij meersaž instituutio lie tiudd historiallaš kovvõõzzin säʹmmlai pirr, tõi iʹlddjin 
lie täʹvver, kook koʹlle säʹmmlaid. Arkiiv, õõlmtõõzz, tuʹtǩǩummuž lie tiudd snimldõõǥǥin, koin 
säʹmmlai tolkkâm ǩicstõõǥǥ kâʹčče: 

Mâid ton ooʒʒak? Ooʒʒak-a vasttõõzz ”myystlažvuõʹtte”, ”Lappi luõʹmme”, ”kättjam 
õutstõʹsse”? Nåkam kõõččmõõžžid jeäʹp vueiʹt uʹvdded vasttõõzz. 

Puki siʹjjid čuäʹjtum kõõččmõõžži da miõllkoovi seʹst säʹmmla lie nuʹtt 100 000 oummu aarktlaž 
alggmeer. Sij äʹrbbvuõđlaž määddaid kååččat Sääʹmmen, kååʹtt vuäll neellj riikk raaji rââst. 
Säʹmmlai äʹrbbvuõđla jieʹllemvueʹjj, mâʹte puäʒʒhåidd, kueʹllšeellmõš, mieʹcstummuš da ǩiõtt-
tuâj, kueʹdde ååuʹc vaarvuâlaž sääʹmǩiõl. Säʹmmliʹžžen ooumaž šâdd, da sääʹmkulttuur ooumaž 
mättai õutstõõzzâst jeällmõõžž pääiʹǩ. Ååʹn lij äiʹǧǧ, što sääʹm-miõllkoovid peeiʹvtet vaʹstteed 
sääʹm tuõttvuõđ — ij jaaʹmmi, a jieʹlli, ij jeärrsi, a jiijjâs, ij lääʹdd, a sääʹm.

Mihku-Ilmára Mika Petra // Petra Laiti, säʹmmlaž



Miõllkoovi raajjmõš
Museo rool meersaž sääʹmkoov häämeeʹjen lij leämmaž miârkteei tõn diõtt, ko čuäjtõõzz lie 
leämmaž mäŋggsid oʹdinakai kuõsktõs sääʹmkulttuuʹre. 

Jäänmõs vueʹss Lääʹddjânnam meersažmuseo sääʹmnorldõõǥǥâst lij norrum ääiʹj, kuäʹss 
Lääʹddjânnam meersažriikkân ooʒʒi jiijjâs identiteeʹtt. Kuõʹddi juurd teʹl leäi õhttnaž meer, koon 
historiaaʹje sääʹmvuõtt da jeeʹres uuʹccbõsjoouk jie suåppâm nuʹtt puârast. Sääʹmnorldõʹǩǩe 
noʹrreš täʹvvrid vuõss-sâjjsânji meäʹrted lääʹddvuõđ da Lääʹddjânnam meersažmuseo čuäjtõõzzin 
sääʹmkulttuur čuäʹjteš õhttsaž meersaž mainnsest pååđobbvuõttân.

Lääʹddjânnam meersažmuseo lij ävvnummšes rääʹjest, pâʹjjel čueʹđ eeʹjj ääiʹj, pohttam ouʹdde 
sääʹmkulttuur čuäjtõõzzines. Museo rool meersaž sääʹmkoov häämeeʹjen lij leämmaž miârkteei 
tõn diõtt, ko čuäjtõõzz lie leämmaž mäŋggsid oʹdinakai kuõsktõs sääʹmkulttuuʹre. Museo 
tuʹtǩǩeei da noorri lie kuuitâǥ tuejjeʹmmen čuäjtõõzzid. Tõn diõtt čuäjtõõzz lie eettkâsttam 
jäänab väʹlddnarood miõllkoovid säʹmmlain ko pottsânji sääʹmkulttuur. Čuäjtõõzzid vaʹlljuum 
täʹvver lie vaaiktam tõõzz, što kovv sääʹmvuõđâst lij vuäittam pâššned tiõttum äigga – täujja 
vueiʹnnemnalla lie piâssâm seämma täʹvver, kook lie noorrmõõžž ääiʹj tuʹlǩǩuum, što tõk 
eeʹttkâʹstte puärrsõmâs da tõnnalla mâʹte pottsõmâs sääʹmvuõđ. Läʹddlai miõllkoov säʹmmlain 
– da säʹmmlai jiijjâz jiõn meädda kuâđđmõš – lie leämmaž takai sääʹmkulttuur čuäʹjtemnääʹll 
õhttsaž âʹlddhistoria ääiʹj.

Raila Kataja, Lääʹddjânnam meersažmuseo, etnolooglaž norldõõǥǥi intendeʹntt



Eksotisâʹsttem, assimilâʹsttem da rasismm: 
lääʹdd kolonialiism äʹrbb
Säʹmmlaid lie aktiivlânji põrggâm suddeed leʹbe assimilâʹstted läʹddlaid. 

¨Lääʹddjânnmest säʹmmlaid lie kuuʹǩǩ vuäinnam vueʹllǥab meeran da jaaʹmmi kulttuurân. 
Myystlaž, tâʹvv-vuuʹd jälsteeʹjen õnnum säʹmmla lie kuuitâǥ še ǩeässam čõõđ ääiʹj väʹlddnarood 
miõl. Säʹmmlai kulttuur lij tuʹlǩǩuum veeʹres pirrõõzzâst da åålǥpeällsai ǩiõččâmkuuʹlmest, 
mâʹst sääʹmkulttuur lij čuäjtõõttâm eunnas da eksoottlaž jeeʹresnallšemvuõttân. Seämma ääiʹj 
säʹmmlaid lie aktiivlânji põrggâm suddeed leʹbe assimilâʹstted läʹddlaid.

Nuuʹbbnalla ko Taarâst, Lääʹddjânnmest säʹmmlai assimilaatiopolitiikk jeät leäkku ni kuäʹss 
ǩeeʹrjtam läkka. Säʹmmlai suddummuš läʹddlaid lij kuuitâǥ šõddâm, håʹt tõn täujja occnjõõžžât 
õinn tän-i peeiʹv. Säʹmmlai assimilaatio čuäjtââtt historiast jeäʹrbi mieʹldd Lääʹddjânnam 
škooulstroiʹttel harjjtem ǩiõllpolitiikk pääiʹǩ – sääʹmpäärna jie vuäǯǯam ââʹnned jieʹnnǩiõlâz 
škooulâst, kuäʹss päärnai jieʹnnǩiõl silttõs da seämmast kulttuurlaž teâtt-tääid huânnʼne da tõid 
joba mõõnteš. Sääʹmjânnam mäddâânnmõʹšše da säʹmmlai äʹrbbvuõđlaž jieʹllemvuõʹjjid lie juʹn 
eeʹǩǩčuõʹđid piijjâm tiâddi. Lie še tuejjääm tååimaid, kook lie hueʹnääm säʹmmlai vueiʹttemvuõđid 
jieʹlled äʹrbbvuõđlaž jieʹllemvuõʹjjin.

Sääʹmkulttuur lie tuʹtǩǩääm, tuʹlǩǩääm da ouʹdde pohttam eeʹǩǩčuõʹđid Sääʹmjânnmest norrum 
täʹvvri pääiʹǩ. Alggveärlaž pirrõõzzsteez ratkkum täʹvvrivuiʹm lie täujja oouʹdääm säʹmmlain 
stereotyypplaž da rasiistlaž miõllkoovid, kook jeäʹlle õinn. Sääʹmkulttuur puästtad âânnmõõžž 
kuõskki vueʹjj puäʹtte mediast ouʹdde meäʹrmeâldlânji, håʹt säʹmmla lie kuuʹǩǩ põrggâm lââʹzzted 
väʹlddnarood teâđaid sääʹmvuõđâst da säʹmmlai kulttuurlaž noormi äärvast âânnmõõžžâst. 
Repatriaatioi pääiʹǩ säʹmmla peäʹsse jiijj mušttled jiijjâz historiast, häämeed miõllkoov jiijjâz 
kulttuurâst da seʹrdded teâđaid jiijjâz kåårmlaaččid.

Boles-Ovllá Ovllá Juha Ánne // Anni Guttorm, 
Sääʹm-museo Siida norldõõǥǥin vaʹstteei amanueʹnss



Tõn diõtt ko tõt lij vuõiʹǧǧest
Sääʹm-muʹzei Siida da Lääʹddjânnam meersažmuseo haaʹlee leeʹd čuäʹjteʹmmen čuõkku jeeʹres 
museoid. Repatriaatio lij vuõigg da vueiʹtlvaž vaajtõsmäinn. Tän vueʹjjest maacctummšest lie 
suåppâm õõutsââʹjest, čåuddmõš lij leämmaž puki ǩiõččâmkuuʹlmest pueʹrr. Tõt lij kuâddam 
kuʹǩes proseeʹssest, koon määŋg poodd lie taarbšam raʹvves õhttsažtuâj da plaanmõõžž. 

Siida da Lääʹddjânnam meersažmuseo õhttsaž haʹŋǩǩõs lij veeidasvuõđâs peäʹlnn 
meeraikõskksânji miârkteei tõn diõtt, ko norldõk mäcc âlddsin obbnes Sääʹmjânnma. 
Maacctummuž symboolʼlaž äärv lââʹzzat tõt, što maaccteei lij meersaž, riikk museo. Tuʹmmstõõǥǥ 
luõvted õhttsaž kulttuurjällmõõžž ij leäkku tuʹmmjam tåʹlǩ museo, a riikk še. 

Maacctemvueʹjj maaiʹlmest lie puk jeeʹresnallšeeʹm. Pueʹrmõs vueʹjjest jiõčč proseʹss peejj 
še toimmu maacctummuž meäʹr – historia oʹđđestärvvtõõllmõõžž, eettlaž, õhttsaž vasttõõzz 
kuâddmõõžž di kulttuurlaž vuõiggâdvuõđi tobdstummuž. Tâʹvvjânnmi da Euroopp museoin lij veâl 
jiânnai säʹmmlai kulttuuräʹrbb. Joba 50 000 sääʹm täʹvvred lie veâl jeärrsi ko säʹmmlai huâđast.

Tuäivvap, što Mäccmõš-čuäjtõs lââʹzzat sääʹmkulttuur tobddmõõžž da äärv ouddmõõžž nåkmen 
ko säʹmmla jiijj tõʹst haaʹlee mušttled. Sääʹm ǩiõččâmkuʹlmm norldõʹǩǩe lij nuuʹbbnallšem ko tõk 
tuʹlǩǩummuž, kooi vuâđald täʹvvrid lie museo lääʹdd ǩiõččâmkuuʹlmest čuäʹjtam. 

Tät čuäjtõs kägg ouʹdde kulttuurääʹrb miârktõõzz ooumže da identitetta aalmilaž tääʹzzest 
še. Täʹvver jie leäkku tåʹlǩ täʹvver. Tõk lie vueʹss preeddnin, vueʹss kulttuurääʹrbest, vueʹss mij 
historiast. Maacctummšest lij-i kõõččmõš kulttuurlaž ǩeâllʼjemvuõđâst. Lij puki õhttsaž äuʹǩǩ, što 
juõʹǩǩkast lij vueiʹttemvuõtt raʹvvjed kulttuurlaž identiteeʹttes. 

Elina Anttila, pâʹjj-jååʹđteei, Lääʹddjânnam meersažmuseo
Sari Valkonen, muʹzeijååʹđteei, Sääʹm-muʹzei Siida



Täʹvvri mainnâz da aarǥ ärvv
Museonorldõõǥǥ lie vääžnai alggmeeraid tõʹst huõlǩani, što norldõõǥǥin lij täujja vaiʹǧǧes 
historia. Norldõõǥǥin lij seillam miârkteei vueʹss alggmeerai, mâʹte säʹmmlai kulttuurääʹrbest. 
Repatriaatiosaǥstõõllmõõžžin teäʹddeet täujja pââʹss täʹvvri maacctummuž miârktõõzz. 
Repatriaatioprojeeʹkt lie kuuitâǥ čuäʹjtam, što âânnlaž, arggpeeiʹv täʹvver lie tääuʹjmõsân ǩeässam 
oummui miõlid.

Láhppon duojit leʹbe läppjam ǩiõtt-tuâj leäi sääʹmǩiõtt-tuâjjõhttõõzz Sámi duodji rõ:zz projeʹktt 
iiʹjji 2014–2015. Tõn täävtõssân leäi õhtteed säʹmmlai ânnʼjõž ǩiõtt-tuâjjteâđaid da -tääidaid 
Lääʹddjânnam meersažmuseo sääʹmnorldõõǥǥin. Nääiʹt jeällteš vuäʹmm tekniikkid da maallid 
modernisââʹsteeʹl da šiõttõõleeʹl tõid suåppâd ânnʼjõžäigga.

Kulttuur siiskâž jeälltemtuâjj
Projektta vuässõʹtte vitt jeeʹresâkksaž sääʹm ǩiõtt-tuâjjčieʹpp, kook leʹjje jeeʹres kulttuurvuuʹdin. Sij 
kõʹllʼje Museokonttâr kõõskõsruõkkâmsââʹjest di pieʹsse tuʹtǩǩeed Lääʹddjânnam meersažmuseo 
sääʹmnorldõõǥǥ da tõn samai häʹrvven šõddâm täʹvvrid. Ko ǩiõtt-tuâjjla leʹjje tuʹtǩǩääm täʹvvrid, 
sij tuejjee plaan ođđ täʹvvrin, koid sij valmšteʹče projeeʹktest. Ǩiõtt-tuâjjla rauʹǩǩe vueiʹnned 
täʹvvrid, kook lie norrum juʹn ouddâl jõnn vääinaid da kook eeʹttkâʹstte maallid, ǩeârjaid di 
tekniikkid, kook lie ânnʼjõžääiʹj hääʹrv leʹbe joba läppjam. Tän diõtt norldõk lij samai miârkteei da 
vääžnai säʹmmlaid.

Čuäjtõõzzâst tän projeeʹktest valmštum täʹvver peäʹsse mââimõsân ouʹdde tõi täʹvvrivuiʹm, kook 
lie leämmaž tõi inspiraation. Mõõnnâm puõlvvõõǥǥi teâtt õhttââvv tän peeiʹv čieʹppes sääʹm 
ǩiõtt-tuâjjsilttõʹsse, kååʹtt čuâvv ääiʹj da seämmast aaunast äʹrbbvuõđin.

Eeva-Kristiina Harlin


